
						ৱিকিউৎসৰ পৰা

					

					


					
					
					এই পৃষ্ঠাটোৰ বৈধকৰণ হৈছে
কমলে পৰিয়ালটোক সময় আৰু আৰ্থিক সাহায্য দিবলৈ আহৰিকে নাপাইছিল। যিহেতু
সেই সময়ত তেওঁ কমিউনিষ্ট বিপ্লৱক আগুৱাই নিয়াৰ লগতে কৃষকসকলক সু-
সংগঠিত কৰাৰ কামত নিজকে ব্যস্ত ৰাখিছিল।

 ১৯৭৯ চনত তেওঁ গোৰ্খাৰ বিজ্ঞান শিক্ষকৰ পদটোও ইস্তফা দিয়ে আৰু কমিউনিষ্ট
দলৰ এজন পূৰ্ণ পৰ্যায়ৰ সদস্য হৈ পৰে। উপাৰ্জনৰ একমাত্ৰ পথ শিক্ষকৰ পদবীৰ
পৰা অব্যাহতি লৈ কিদৰে পত্নীৰ সৈতে তিনিটা সন্তানৰ লালন-পালনৰ দায়িত্ব বহন
কৰিব— এয়া তেওঁৰ জীৱনৰ এটা জটিল প্ৰশ্ন আছিল। কমিউনিষ্টসকলে জীৱনৰ
ভাবুকি লৈ বিদ্ৰোহ কৰাৰ ঘটনাসমূহ দেখি দেউতাক-মাকে পুষ্প কমলক কমিউনিষ্ট
দলৰ সক্ৰিয় সদস্য হিচাপে যোগদান কৰাৰ পৰা বিৰত থাকিবলৈ আহ্বান জনাইছিল।

 তাৰ পাছতেই তেওঁ নেপালৰ কমিউনিষ্ট দলৰ চতুৰ্থ অধিৱেশনত অংশগ্ৰহণ
কৰিছিল আৰু লগে লগেই চিটৱান জিলাৰ কমিউনিষ্ট দলত নিজৰ স্থান নিগাজী
কৰিবলৈ সুবিধা পাইছিল। কমিউনিষ্ট দলৰ সক্ৰিয় সদস্য হোৱাৰ মাত্ৰ দুবছৰৰ ভিতৰতে
তেওঁক মোহন বিক্ৰম সিংহ নেতৃত্বাধীন সদৌ নেপালী যুৱ সংঘৰ সাধাৰণ সম্পাদকৰ
পদত নিযুক্তি দিয়া হয়। দলীয় ৰাজনীতিত দ্ৰুত উত্থানৰ এয়া তেওঁৰ এক অন্যতম
পদক্ষেপ আছিল।

 সেই সময়তে তেওঁৰ এটি পুত্ৰ সন্তানৰো জন্ম হয়, নাম ৰখা হয় প্ৰকাশ। যুৱ
কমিউনিষ্ট কৰ্মী পুষ্প কমলে কমৰেড মোহন বিক্ৰম সিঙৰ সৈতে একেলগে কাম
কৰাটো তেওঁৰ জীৱনৰ এটা বিৰল অভিজ্ঞতা আছিল। জমিদাৰৰ পুত্ৰ মোহন বিক্ৰমে
১৯৫৭ চনত নেপালৰ সাম্যবাদী দলত যোগদান কৰিছিল। তেওঁ আঠ বছৰতকৈও
অধিক কাল জে’লত অতিবাহিত কৰিছিল আৰু ১৯৭১ চনত জে'লৰ পৰা মুক্তি লভি
তেওঁ ভাৰতবৰ্ষৰ উত্তৰ প্ৰদেশৰ গোৰখপুৰ জিলাত আত্মগোপন কৰি গোপনে বিদ্ৰোহী
কাম-কাজ অব্যাহত ৰাখিছিল। ১৯৭০ চনৰ শেষৰফালে চিৱান জিলাৰ বহুতো যুৱকে
এই কমিউনিষ্ট বিপ্লৱত যোগদান কৰিছিল। এই সন্দৰ্ভত ৰামচন্দ্ৰই কৈছে—


 ‘কমৰেড মোহন বিক্ৰম সিং বহুবাৰ আমাৰ ভীমসেন নগৰৰ ঘৰলৈ আহিছিল। সেই সময়ত তেওঁলোকে পঞ্চায়তৰ স্বেচ্ছাচাৰী শাসনৰ অন্ত পেলাবৰ নিমিত্তে যুৱকসকলক কমিউনিষ্ট বিপ্লৱত যোগদান কৰিবলৈ পতিয়ন নিয়াইছিল।’ অতি কম সময়ৰ ভিতৰতে পুষ্প কমলৰ নেতৃত্বত গঢ় লৈ উঠা যুৱ আন্দোলন বনজুইৰ দৰে বিয়পি পৰিল। পুষ্প কমলে ভীমসেন নগৰৰ দুশ ভূমিহীন পৰিয়ালক চৰকাৰী এক বৃহৎ চৰণীয়া পথাৰত সংস্থাপন দিবলৈ সক্ষম হৈছিল। এই সফলতাই তেওঁক জনসাধাৰণৰ দৃষ্টি আকৰ্ষণ কৰাত সহায় কৰিছিল। নেপালৰ গৃহভূমিত সংস্কাৰ আৰু সমাজবাদী আন্দোলনৰ এনেদৰেই অভ্যুত্থান হ’ল।

		 এই পৃষ্ঠাটো শেষবাৰৰ কাৰণে ২৮ নৱেম্বৰ ২০২২ তাৰিখে ১১:১২ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

